
Naqqiut 

Siunnersuut 3. november 2025-meersoq taarserpaa 

(Siunnersuutip immikkoortutut normua naqqiutigineqarpoq, siulii marluk UKA2025/39 

aamma UKA/40 ataatsimut suliarineqassagamik UKA2025/39-tut) 

 

Imarsiortunut atorfinitsitaanermi atugassarititaasut il.il. pillugit inatsisip Kalaallit 

Nunaannut atulersinneqarnissaa pillugu peqqussut aamma imarsiornerup 

isumannaatsuunissaa pillugu inatsisip allanngortinneqarnera pillugu inatsisit 

assigiinngitsut Kalaallit Nunaannut atuutilersinneqarnerat pillugu peqqussut 

Inatsisartut aalajangiiffigisassaattut siunnersuut  

  

 

Saqqummiussissut 

(Ineqarnermut, Attaveqaasersuutinut Isorliunerusunuullu Naalakkersuisoq) 

 

 

Siullermeerneqarnera 

 

 

Imarsiortunut atorfinitsitaanermi atugassarititaasut il.il. pillugit inatsisip Kalaallit Nunaannut 

atulersinneqarnissaa pillugu peqqussut aamma imarsiornerup isumannaatsuunissaa pillugu 

inatsisip allanngortinneqarnera pillugu inatsisit assigiinngitsut Kalaallit Nunaannut 

atulersinneqarnerat pillugu peqqussut Inatsisartut aalajangiiffigisassaattut siunnersuut  

maanna Naalakkersuisut sinnerlugit saqqummiunneqarpoq. 

 

Kalaallit umiarsuini imarsiortut aalisartullu ullumikkut danskit erfalasuannik erfalasoqartunit 

umiarsuarnit ajornerusumik atorfinitsitaanermi atugassaqartinneqarput. Tamanna 

akuerineqarsinnaanngilluinnarpoq. 

 

Kalaallit aalisartut imarsiortullu assersuutigalugu allatamik atorfinitsinneqarnermi 

isumaqatigiissuteqarnissamik piumasaqaateqangillat. Imarsiortut aalisartullu akiliunneqarlutik 

angerlamut angalanissamut pisinnaatitaaffeqarnatik angerlarsimaffimmiit ungasissumiitillugit 

qimaannarneqartarput. Aalisartoq umiarsuarmi napparsimaleruni maannakkut inatsisaasuni 

nakorsamit ikiorserneqarnissamut naammattumik periarfissaqarneq ajorpoq. Imarsiortut 

naartulernermi angallammi sulinerminniit soraarnissamut pisinnaatitaaffeqanngillat. 

 

Aalisartut Imarsiortullu kalaallit erfalasuannik erfalasoqartuni umiarsuarni 

atorfinitsinneqarnerminni atorfinitsitaanermi naammaginartunik atugassarititaqarnissamut 

ajoraluartumik qulakkeerneqarneq ajorput. Danskit aamma Kalaallit Nunaanni inatsisit 

akornanni naapertuuttoqannginneranut pissutaasoq tassaavoq imarsiortunut atorfinitsitaanermi 

atugassarititaasut suliassaqarfittut tiguneqarsimanersut imaluunniit naalagaaffimmit 

akisussaaffigineqarnersut pillugu Namminersorlutik Oqartussat aamma Naalagaaffimmi 

oqartussat akornanni ukiorpassuarni isumaqatigiinngissutaanerat.  

Apeqqut nalornissutaasoq tamanna kingorna aaqqiivigineqarpoq, maannakkullu missingiutit 

naammassipput Imarsiortunut atorfinitsitaanermi atugassarititaasut il.il. pillugit inatsisip 

Kalaallit Nunaannut atulersinneqarnissaa pillugu peqqussut aamma imarsiornerup 

isumannaatsuunissaa pillugu inatsisip allanngortinneqarnera pillugu inatsisit assigiinngitsut 

Kalaallit Nunaannut atuutilersinneqarnerat pillugu peqqussut. Imarsiortunut 

atorfinitsitaanermi atugassarititaasut pillugit inatsisip Kalaallit Nunaannut 

atulersinneqarnissaanut peqqussutai marluullutik pisariaqartinneqarput. 

 

Peqqussutit atulersinneqarpata imarsiorluni sulinermi sunniuteqartut atukkat 

immikkuullarissut sillimaffigineqarlutik tunngaviusunik imarsiortut aalisartullu 

pisinnaatitaaffeqalissapput. Aamma inatsisip Kalaallit Nunaata imartaani 

eqqortinneqarneranik nakkutilliinissamut inatsisinik Imarsiornermut Aqutsisoqarfik 

tunngavissaqalissalluni. 

 

Peqqussutit akuerineqassappata imarsiortunut atorfinitsitaanermi atugassarititaasut pillugit 

inatsit naapertorlugu atulersinneqartunik nalunaarutit 25-t missaaniittut atulersinnissaannik 

sulineq kingorna Naalakkersuisunit aallartissarput. Atorfinitsitaanermi atugassarititaasut 

siammarlugit nalunaarutit taakku 25-t missaaniittut malunnaatilimmik qulakkeerinnissapput. 

 

Nalunaarutit tamarmiusut atulersinneqarpata atorfinitsitaanermi atugassarititaasut aamma 

aalisartunut atorfinitsitaanermi atugassarititaasut pillugit nunani tamalaani isumaqatigiissutit 

atulersinnissaannut Kalaallit Nunaat periarfissaqalissaaq. Isumaqatigiissutit taakku 

atulersinnerisigut imarsiorluni inuussutissarsiorneq nukittorsarneqassaaq umiarsuillu kalaallit 

erfalasuannik erfalasullit nunani allani umiarsualivinnut aqqusaarsinnaanerat 

ajornannginnerulersillugu.  

  

Taamatut oqaaseqarlunga Naalakkersuisut sinnerlugit immikkoortoq inatsisartuni 

suliarisassanngortippara.  


